
Жамъянгийн Гал

	Зохиолч Ж. Гал 1937 онд Говь-Алтай аймгийн Бигэр сумын нутагт төржээ. 1961 онд УИС төгссөн бөгөөд түүнээс өмнө 1957 оноос уран бүтээл хийж эхэлсэн юм. Түүний «Болор толийн нууц», «Мянган уулын шүүдэр цэцэг», «Шүрэн аралд болсон явдал» зэрэг өгүүллэг, тууж, роман хэвлэгдэн гарчээ.

	 

	
ХҮРЭН МОРИНЫ ТАМГА (Зөгнөлт өгүүллэг)

	 

	— Босно байгаа дүү хүү гэж хэн нэгний хэлэхэд Төмөр юу билээ байз гэж бодоод сүрхий цочиж давхийлээ. Нарны хурц гэрэлд гялбаад харж болохгүй байгаа нүдээ нухлангаа ийш тийш хулгалзан ширтвэл ер юу ч алга. Би зүүдэлж дээ, хурга хариулж яваад хээр унтсаныг хүн мэдвэл мөн муухайяа гэж бодоход тэр өөрөөсөө ичих шиг болов. Тэгээд түргэхэн огло үсрэн босож хургаа харах санаатай «Хүрэн морь» болгон унаж байсан бул чулуун дээр үсрэн гарав. Хурганууд нь гэрийн зүг ойртоод оччихсон харагдана. Ашгүй дээ. Өөр тийшээ арилж өгсөн бол эвгүйгээс эвгүй юм болохгүй юу гэж бодоод тэр олзуурхав. Гэтэл түүний бодлыг хэн нэгний час хийсэн чанга инээд сарниуллаа. Энэ нь түүнийг дахиад давхийтэл цочиход хүргэжээ. Хэдийгээр яльгүй аймаар сэтгэгдэл төрсөн боловч мань эр арга буюу бөхийж, ойчихгүйн тул хоёр гараараа чулуун дээр сайн дарж түүний ёроол руу харав. Тэнд чухам юу болох нь үл мэдэгдэх нэг юм байв. Чулууны ёроолын хонхорхойгоос гялгар цайвар толгой цухуйна. Түүнийг харуут Төмөр

	— Ээж ээ! гэж дуу алдав. Нөгөөх нь мөн л хүнээс гарч байна гэхэд итгэгдэмгүй хачин царгиа дуугаараа:

	— Битгий ай, миний дүү. Буугаад ир. Сайхан танилцъя гэв. Хаашаа ч гарах газаргүй болсон хүний ёсоор эвгүйцэх сэтгэл түүнд төрсөн боловч

	— За... за, одоохон гэж ээрэгнээд тэр чулууны мөлгөр хажуу руу аль болох яаралгүй гулган буух хоорондоо «Одоо яана аа. Энэ ер нь хүн юм уу юу юм бэ?» хэмээн бодож байв. Төмөр түүнийг хараад гайхсандаа дахиад л дуу алдах шахлаа. Чулууны ёроолын сүүдэрт бяцхан төмөр хүн хөлөө жийн суугаад түүний унших гэж авч гарсан боловч ер завдаж чадалгүй, дунд нь хэдэн цэцэг, хаг, хөвдхөн хавчиж орхисон зурагтай номыг өвөр дээрээ дэлгэсэн байх аж. Түүний чухам нүд ам нь хаанаа байгаа, ер нүүрэн тал, шилэн тал нь аль болохыг ялгах аргагүй. Тэр дүлий дүмбэ оргисон хачин толгойгоо өргөн Төмөрийн нүүр рүү өлийгөөд;

	— Сайн байна уу миний дүү? За танилцъя миний нэрийг... гээд пянзыг бичлэгт нь таараагүй хурдаар тоглуулах адил ер тогтоох аргагүй юм дуржигнаад гараа сунгав. Ерөөс жижигхэн, тэгээд бас сууж байгаа тэр амьтны бяцхан гарыг Төмөр итгэл муутайхан боловч хичээнгүйлэн бөхийж атгагчаа болонгоо:

	— Төмөр. Нэгдүгээр ангийн сурагч гэж бувтнав.

	— Нэгдүгээр ангийн сурагч юм биз дээ? Сайн л хэрэг байна. Мөн сайхан бөх унтдаг эр юм аа чи. Яагаад ингэж унтсанаа яриач. Би чамайг сэрэхийг хүлээгээд цуглуулсан ургамлуудыг чинь үзэж зөндөө суулаа. Бүр тэсэхээ байгаад дуудсан юм байхгүй юу. За ярь, ярь. 

	Жинхэнэ хүн биш байх юм даа. Гэтэл энэ чинь юу юм бэ? гэж Төмөр ярилцагчийнхаа тухай бодсон боловч хариулахаас өөр зам байсангүй.

	— Би эхлээд яасан юм байхгүй юу... Эхлээд байна аа... Юу... Хургануудаа тогтоод байхаар энэ чулуугаар морь хийж тоглосон. Дараа нь торгон элсэн дээр суугаад элс атгаж тоглосон...

	— Элс асгаж тоглоно ий? Яаж байгаа нь тэр билээ? гэж нөгөөх хүнэнцэр асуугаад их л сониучилсан бололтой ухасхийн босож зогслоо. Төмөр өөрийн эрхгүй хоёр алхам ухраад орхилоо.

	— Атгасан элс гарт тогтохгүй гоожоод байсан юм л даа.

	— Мөн мөн, чи үүнийг сонирхсон юм биз дээ. Гоожиж дуусахыг нь хүлээгээд л дахин шинээр атгаад байсан юм уу гэж лавлангаа тэрбээр Төмөрийн эрээн цамц, зөөлөн ултай хөнгөн шаахай, бүдүүн ширхэгт даавуугаар хийсэн өмд зэрэгт өчүүхэн гараа болгоомжтой хүргэн тэмтрэх аж.

	— Тэгээд л нэг мэдсэн унтчихсан байлаа гээд Төмөр яриагаа төгсгөж түүнийг сайн хараад авах санаатай толгойгоо гилжийлгэн шохоорхов.

	Өвч биеийг нь төмрөөр бүрсэн аятай тэр гялгар цайвар хүнэнцэр үнэхээр жигтэй эд аж. Мань өчүүхэн биет түүний энэ байдлыг хэдийн анзаарч орхиод

	— Төмөр минь, гайхах хэрэггүй. Миний энэ гадна бүрхүүл бол ердөө л баг өмсгөл юм. Харамсалтай нь, би жинхэнэ биеэ үзүүлэх боломж алга. Яагаад гэвэл танай дэлхийн агаар дэндүү хортой юм. Энэ үг Төмөрийг бүх зүйлийн тухай мартахад хүргэв.

	— Юу?! Та чинь ингэхэд хиймэл биш, ёстой хүн, тэгэхдээ зүгээр ч үгүй өөр гарагийнх болж байна уу? Чшшш! ёстой гайхамшиг гэдэг чинь энэ байна даа.

	Төмөр хэсэг шогшроод инээд алдаж, бяцхан хүний дэргэд сөхрөн суув. Одоо л тэр хоёрын толгой нэг түвшинд очиж байлаа. Арай ч ийм өчүүхэн амьтан алс гарагаас нисээд ирчихмээргүй дээ гэж Төмөр бодно. Түүний нүд анивчин, хацарт нь улаа бутарч, гайхаж алмайрсандаа тэр юу ч хэлж чадахгүй дэмий ангалзах аж. Ярилцагч нь мөн л яггүй сониуч амьтан бололтой цэвэрлэсэн орос сонгинын булцуу шиг хачин хэлбэртэй толгойгоо донжигнуулан Төмөрийг хөлөөс нь эхлээд нарны малгайны нь оройг хүртэл ажиглаад байх шиг байв. Төмөр бага зэрэг тайвширч:

	— Ах аа, та том хүн үү? Эсвэл... гэвээс хэлэх гээд байгааг нь мэдэж орхиод нөгөөх тоглоомын юм шиг амьтан

	— Үгүй чшш. Би чинь нас сүүдэр тийм ч дооргүй амьтан байхгүй юу. Танай гарагийнхаар бол... гээд хэсэг чимээгүй болсноо залгаж, гурван зуун жаран тав аравны зургаа, дэлхийнхээр ярих юм бол ид хорин тавт шүү дээ гэлээ. Түүний энэ үгийг Төмөр сайн ойлгоогүй боловч дэлхийн цаг тооллоор насыг нь хэмжвээс ямар ч атугай гурван бүтэн зуун, нэг жаран болох юм байна шүү. Зэгсэн эд ээ! бас хэмээн төсөөллөө. Төмөр түүний хажууд явган суугаад их л том хүн шиг толгой сэгсрэн:

	— Та чинь хэзээ ирсэн, тэгээд хэзээ буцах юм бэ? Хөлөг чинь багийнхан чинь хаана байна? гэж хэдэн асуулт угсруулан тавив.

	Бяцхан хүн хөлөө алцайн, ташаа тулж зогсоод асуусанд нь хариулахын оронд:

	— Цаг талийж өглөө шүү! гэхэд Төмөр яаран цагаа харваас өдрийн нэг цаг болж байлаа.

	— Би хорин минутын дараа нисэх учиртай.

	— Нээрэн гэж үү? Хаашаа тэр бэ? Бүр буцаад уу? Юу гэсэн үг вэ! гэж Төмөр гайхан харамсал зэрэгцсэн өнгөөр хэлэв. Бяцхан хүн нөгөө л ер бусын тод цовоо дуугаараа:

	— Зүгээр найз минь. Гомдоод яах вэ. Би энэ ойролцоо хэдэн гарагийн ургамлыг судалж байгаа хүн. Багийн гишүүд, хөлөг мөлөг гээд чиний яриад байгаа юм надад байх ч үгүй. Би өөрөө ганц ухасхийгээд л болох нь тэр. За ийм шив дээ хө. Харин чи энэ уулзалтаа дурсан санаж яваарай. Хэзээ нэгэн цагт дахиад уулзаж ч болох шүү дээ гэж итгэлтэй сургангуй хэлэв. Төмөр уруулаа хазлан хэсэг бодол болсноо өмд цамцныхаа халаасыг уудлан тэмтэрч, түүнд дурсгаад өгчих юухан хээхэн эрсэн боловч ололгүй бухимдах сэтгэл төрөх шиг болов. Тэгээд босож гэрийн зүг санагалзан харснаа:

	— Та түр хүлээж байна уу. Би гэртээ түргэхэн гүйж очоод ирье. Өөрт чинь ямар нэг юм дурсгах гэсэн юм л даа гэж үнэнээ хэлэв.

	— Болохгүй. Цаг боллоо гэж бяцхан хүн эрс татгалзав. Төмөр нүдээ эргэлдүүлэн хэсэг гайхсанаа газарт хэвтсэн номоо аван түүн рүү сарвайж

	— Та үүнийг ав. Доторх ургамалтай нь хамт шүү гэлээ.

	Ярилцагч нь зурам хошхирох адил час час хийтэл инээгээд огт хэрэггүй гэсний тэмдэг болгон гараараа эрсхэн түлхэв. Төмөр, нугын сахлаг ургамал дунд алаглах түмэн цэцгийг харж, алины нь түүнд бэлэглэвээс зохихыг хэсэг бодоод, согоо сумангийн сайхан үнэрт ягаан цэцгийг авч түүнд барингаа:

	— Энэ цэцгийг танд дурсгая. Та аваач дээ! гэж гуйлаа. Бяцхан хүн түүнээс ганц дэлбээг нь тасдам:

	— Их баярлалаа чамд. Би хариуд нь юу дурсгах вэ хэмээн тээнэгэлзэхэд нь:

	— Зүгээр, зүгээр. Юу ч хэрэггүй. Гэртэй тэргүй би таныг үргэлж дурсан санах болно гэв. Бяцхан хүн өсгийгөө өргөн зүтгэж баруун гарынхаа алгыг чулуун дээр наан хэсэг зогсоод авахад нухсан гурил дээр дарсан адил хонхойлгож ирээд, түүний ор тодоос тод гарсан байв.

	— За миний чамд үлдээх дурсгал энэ болог. Болно биз дээ? гэж бяцхан хүн хэлэв.

	— Бололгүй яах вэ гэж Төмөр гайхсандаа дуу алдлаа.

	— За баяртай! гээд бяцхан хүн түүн рүү гараа найрсаг сунгалаа.

	Чанга атгаваас ид шидтэй өчүүхэн гар нь бяцарчихмаар санагдахад

	— Баяртай! гэж энхрийхэн хэлээд Төмөр түүнийг зөөлөн атгав.

	— Та дэлхийн бүх хүүхдүүдийн мэндийг өөрийнхөндөө дамжуулаарай. Заавал шүү! гэж Төмөр түүнээс гуйв.

	— Ийм чухал юмыг мартаж яаж болох вэ. Дахин баяртай! гэж бяцхан хүн яаруухан хэлэв.

	Толгой дээрээ ямар нэг сүнгэнэсэн сулавтар дуу гарах шиг болоход Төмөр өөрийн эрхгүй дээш харлаа. Зурвас ногоон гэрэл гялсхийн цойлж хязгааргүй цэнхэр огторгуйд шингэх шиг боллоо. Харвал, нөгөөх бяцхан танил нь сураггүй алга болчихсон байв. Харин «Хүрэн морины» (бул чулууны) ташаан тус газар тодоос тод дарсан тамга болон бяцхан гарын ор хонхойн үлджээ.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

